
1. Çfarë është “nemime” dhe cili është dënimi për të? 

Nemime do të thotë: bartja e fjalëve në mesin e njerëzve për t’i përçarë/ndarë ata, për të shtuar 

urrejtje mes tyre. Shembull: të shkojë personi tek tjetri e t’i thotë: “Filani ka thënë për ty 

kështu...” Pastaj të shkojë tek ai e t’i thotë për të: “Filani tha për ty kështu...” Për nemimen ka 

dënim të madh. Pejgamberi salAllahu alejhi ue selem ka thënë: “Nuk hyn në xhenet el katat (ai 

që është nemam, pra që bartë fjalë mes njerëzve për të futur urrejtje mes tyre).” Po ashtu ai 

salAllahu alejhi ue selem ka treguar se një prej shkaqeve për të cilat njeriu dënohet në varr 

është dhe bartja e fjalëve. Pejgamberi salAllahu alejhi ue selem kur ka kaluar afër dy varreve ka 

treguar se njëri i vdekur aty po dënohet ngaqë nuk ishte ruajtur nga urina dhe se tjetri kishte 

bërë nimime.  

Nemime është më e rëndë se gibeti (përgojimi), sepse në të ka përgojim dhe ka diçka shtesë: 

qëllim të keq, duke nxitur urrejtje e përçarje mes njerëzve. Gjynahu i nemimes është më i madh 

sesa i gibetit. Ajo është prej mëkateve të mëdha. Dijetarët kanë thënë: “Shkatërrimin që bën ai 

i cili bart fjalë brenda një dite, nuk e bën magjistari për një vit.” Pra, ai që bën nemime bën 

shkatërrime në tokë ende më shumë sesa magjistari, e ne e dimë se qëllimi i kryesor i magjisë 

është ndarja e njerëzve mes vete, apo futja e urrejtjes mes tyre. 

Nëse dikush pyet: “Po nëse është e kundërta, të shkojë personi te një person tjetër e të flasë 

mirë për dikë për të futur dashuri mes tyre?” Për këtë in shaa Allah ka shpërblim. Pejgamberi 

salAllahu alejhi ue selem ka thënë: “Vepra më e mirë është ta gëzosh vëllain tënd muslman”, 

me çfarëdo forme që e bën. Nëse kjo është një formë që personi e ka zgjedhur për ta gëzuar 

vëllain e tij, duke thënë: “Filani apo të tjerët po flasin mirë për ty!”, atëherë ka shpërblim për 

këtë. Po ashtu, nëse dikush ka dëgjuar fjalë të këqija për dikë dhe ka bindje të keqe për të, dhe 

ti shkon i flet mirë për të apo i thua “të ka bërë selam”, për t’ia ndërruar atë bindje të keqe, kjo 

është gjë e mirë. Në këtë rast lejohet edhe gënjeshtra, nëse është fjala për t’i pajtuar, edhe nëse 

nuk i ka çuar selam në të vërtetë, mund t’i thotë “të ka bërë selam”, në mënyrë që ai ta 

përmirësojë mendimin për të.  

 

2. Nëse nuk e them ajetul kursij pas namazit farz, a përfshihem te hadithi “Kush 

e thotë ajetul kursij pas namazit farz, nuk e pengon atë nga hyrja në xhenet asgjë tjetër 

përveç vdekjes”? 

Për t’u përfshirë tek ky hadith duhet të thuhet çdo herë ajetul kursij, pas namazit farz. Përderisa 

njeriu ka mundësinë fizike dhe psikike, çdo herë duhet ta thotë atë për të arritur shpërblimin, 

pra të merituarit e xhenetit; kuptohet që të mos veprojë vepra të tjera që e asgjësojnë këtë, si: 

kufër, shirk. Nëse i përmbahet teuhidit, gjatë jetës së tij, duke mos vepruar as shirk të madh e 

as të vogël, dhe e thotë ajetul kursij pas çdo farzi, atëherë in shaa Allah hyn në xhenet. Mirëpo, 

nëse e braktisë ndonjëherë, atëherë nuk garantohet se përfshihet në këtë hadith, sepse 

Pejgamberi salAllahu alejhi ue selem ka thënë: “pas çdo farzi”, pra derisa t’i vijë vdekja. 



Nëse nuk e thua pas farzit duke qenë ulur në vendin e faljes, kjo nuk prish punë. Edhe nëse e 

thua duke dal nga xhamia in shaa Allah pranohet, përderisa nuk ke dal prej saj; apo kur personi 

është në shtëpi mund të çohet nga vendi i faljes e të ulet në divan, nuk prish punë.  

 

3. Sa herë thuhet “SubhaneRabbijel ale” në sexhde gjatë namazit? 

E obliguar është të thuhet një herë “subhaneRabbijel ale” kur je në sexhde gjatë namazit, apo 

“subhaneRabbijel adhim” në ruku. Të thuhen mbi tri herë kjo është sunet. Se a është sunet të 

thuhen nga tri herë, Shejkh Albani rahimehullah e saktëson hadithin se Pejgamberi salAllahu 

alejhi ue selem i ka thënë nga tri herë, në librin “Forma e namazit”, edhe pse disa dijetarë thonë 

se është i dobët.  

Pastaj pasi thuhen tri herë, disa dijetarë kanë thënë se duhet t’i përmbahesh numrit tek. Mirëpo 

thua sa herë të duash, pa caktuar numër tek apo çift.  

Nëse i thua nga tri herë, kjo është sunet, por nëse shton ende, kjo është më mirë, dhe pastaj 

nuk përpiqesh t’i numërosh (se sa herë po i thua).  

Pejgamberi salAllahu alejhi ue selem nganjëherë i ka thënë këto dhikre aq sa ka lexuar Kuran 

gjatë qëndrimit në këmbë, ai ka lexuar gjatë, andaj është vështirë të numërohen se a po i thua 

tek apo çift. Kështu që i thua sa të duash, mirëpo i shton, ashtu siç ka vepruar ai salAllahu 

alejhi ue selem.  

Shumë njerëz koncentrohen në atë se a po i thonë këto dhikre në numër tek apo çift, dhe si 

pasojë nuk përqendrohen në atë se çfarë janë duke thënë në sexhde e ruku (duke mos medituar 

dhe duke mos u përqendruar në fjalën SubhaneRabbijel ale, apo SubhaneRabbijel adhim).  

 

4. A lejohet të ecët mbrapshtë kur e lëmë Qabenë pa ia kthyer shpinën? 

Ky veprim nuk ka bazë. Pejgamberi salAllahu alejhi ue selem ka dalë nga Qabeja normalisht 

dhe nuk transmetohet se ka ecur me fytyrë nga ajo, duke mos ia kthyer shpinën. Përkundrazi, 

është gjë e lejuar t’i kthehet shpina.  

Vetë hanxhinjtë ia kthejnë shpinën asaj pasi e kryejnë tavafin dhe nisen për Safa e Merva, në 

këtë rast patjetër se do t’ia kthejnë shpinën sepse nuk mund të ecin mbrapshtë.  

Disa njerëz, duke u munduar të tregojnë respekt për Qabenë kalojnë në bidate në fenë e 

Allahut. Respekti ndaj Qabesë është: të mos shash kur je aty, mos t’i ofendosh të tjerët, të mos 

veprosh gjynahe, të mos i cënosh pemët aty apo zogjtë. Kjo është mënyra se si shenjtërohet 

Qabeja, e jo të vihet me gjëra të reja pa bazë në sunetin profetik. Sikur ky veprim të ishte vepër 

e mirë, atëherë do të na kishte paraprirë me të Pejgamberi salAllahu alejhi ue selem dhe shokët 

e tij.  



5. A bie në bidat ai që e lexon suren Kehf çdo të xhumah? 

Kjo është prej sunetit. Hadithi që flet për leximin e sures Kehf, edhe pse dijetarët kanë 

mospajtueshmëri rreth saktësisë së tij, është hasen/i mirë siç thotë shejkh Albani rahimehullah, 

dhe për këtë dëshmon vetë vepra e sahabëve. Xhabir ibn Abdilah radijAllahu anhu e ka lexuar 

çdo të xhumah, gjë kjo e cila e mbështet dhe tregon për saktësinë e këtij hadithi. Pejgamberi 

salAllahu alejhi ue selem ka treguar se kush e lexon suren Kehf ditën e Xhumah, i bëhet dritë 

deri në xhumanë tjetër. Dritë- është qëllimi se i jepet udhëzim e sukses nga Allahu atij dhe 

familjes së tij deri në xhumanë tjetër. Kështu që, kjo vepër nuk është bidat, mirëpo është sunet. 

 

6. A lejohet të njoftohet në rrjetet sociale për vdekjen e dikujt? 

Nëse qëllimi është pjesëmarrja e njerëzve në namazin e xhenazes dhe të luten për të vdekurin, 

nuk ka të keqe. Kështu e kanë shtjelluar dijetarët. Pra, nuk është prej lajmërimit të xhahiljetit 

gjë të cilën e ka ndaluar Pejgamberi salAllahu alejhi ue selem. Në xhahiljet, kur ka vdekur 

dikush, e kanë lajmëruar vdekjen e tij duke e vënë dikë në krye të fshatit dhe ai i ka lexuar 

veprat e mira që i ka lënë (ka qenë kështu e ashtu...), duke e lavdëruar të vdekurin, dhe ka 

lajmëruar se ka vdekur. Kjo ndalohet.  

Nëse në këtë formë bëhet edhe në rrjetet sociale, është e ndaluar. E nëse është veç një lajmërim 

që të tjerët sa më shumë të marrin pjesë në namazin e xhenazes dhe që kush e dëgjon 

lajmërimin të lutet për faljen e tij, kjo nuk ka të keqe; qoftë në rrjetet sociale apo tjetër. 

Me këtë gjë përfiton i vdekuri, siç ka ardhur në një hadith, që nëse në namazin e xhenazes merr 

pjesë një numër i madh i njerëzve të cilët nuk i bëjnë shirk Allahut, u pranohet lutja që e bëjnë 

për të. 

 

7. A lejohet që burri ta lajë xhenazen e gruas së tij të vdekur? 

Mendimi më i saktë i dijetarëve është se lejohet që burri të lajë xhenazen e gruas. Madje më e 

mira është që ai ta lajë atë, apo anasjelltas. Ata dijetarë që e kanë ndaluar këtë nuk kanë 

argument. Kanë thënë se martesa është kontratë ku me vdekjen e njërit prej dy bashkëshortëve, 

ajo ndërpritet. Kjo nuk është e vërtetë. Ne e dimë se nëse burri e gruaja vdesin si besimtarë të 

mirë, do të jenë burrë e grua edhe në xhenet. Nuk ndërpritet lidhja mes tyre.  

Dijetarët që e lejojnë larjen e xhenazes mes dy bashkëshortëve, e preferojnë që burri ta lajë 

xhenazen e gruas së tij të vdekur duke mos e lejuar dikë tjetër ta bëjë atë gjë, sepse çdokush 

prej grave që e lanë atë, duhet t’i mbulojë pjesën e avretit të saj, kurse burrit të saj i lejohet ta 

shikojë dhe ta lajë sikur që i është lejuar sa ka qenë gjallë; dhe e kundërta, kjo lejohet për gruan 

kur e lan burrin e saj. 

 



8. Të jesh musliman do të thotë je antishqiptar, na jepni një sqarim? 

Të jesh musliman do të thotë se je antishqiptar- këtë e thonë ata që e luftojnë Islamin, që janë 

prej feve të tjera, apo që nuk janë fare fetarë duke u munduar përmes kësaj të sjellin dyshime 

për Islamin (për t'i larguar njerëzit nga ai), sidomos kur tash që një pjesë e madhe e të rinjve 

janë kthyer nga kjo fe, ata mundohen të sjellin këtë dyshim që nëse njeriu i përmbahet fesë do 

të jetë kundër kombit të tij, gjë kjo e cila nuk është e vërtetë.  

Ne e dimë se nuk janë vetëm shqiptarët muslimanë, me qindra kombe në botë janë muslimanë. 

Asnjëri prej tyre nuk ka punuar kundër kombit të vet pse ka qenë musliman. Asnjëri prej tyre 

nuk është asimiluar (për ta ndryshuar kombësinë) pse ka qenë musliman, duke u bërë arab, 

apo turk etj. Por secili prej tyre i është përmbajtur gjuhës, traditave (që nuk janë në kundërshtim 

me Islamin) dhe vendit ku ka jetuar. Nuk ka ndryshuar asgjë, përveç traditave që bien ndesh 

me Islamin, të tillat i ka ndryshuar edhe vetë Pejgamberi salAllahu alejhi ue selem. Mirëpo, nuk 

ka ndodhur ndonjëherë në histori që njerëzit të asimilohen dhe të ndryshojnë kombin apo 

gjuhën e tyre ngase janë muslimanë.  

Shqiptarët kanë qenë muslimanë prej shumë shekujsh. A kanë qenë ndonjëherë kundër 

kombit, apo gjuhës? Jo, përkundrazi kanë kontribuar sikurse të tjerët për këtë vend.  

Allahu i ka krijuar njerëzit në popuj, fise e gjuhë të ndryshme. Këtë diversitet në popuj, kombe 

e fise, Allahu e përmend si vlerë. 

 

9. Çfarë quhet hatme? 

Hatme është përmbyllja e leximit të Kuranit, leximi një herë komplet i tij. Andaj sa herë që e 

përfundon atë llogaritet se e ka bërë hatme, një herë, apo dy herë, apo mijëra herë në jetën 

tënde.  

Kurse që njeriu të bëjë hatme për të vdekurin (që shpërblimi t'i shkojë atij), mendimi më i saktë 

është se kjo nuk lejohet. Kjo nuk është transmetuar as nga Pejgamberi salAllahu alejhi ue selem 

e as nga shokët e tij. Nuk ka ndodhur që Pejgamberi të lexojë Kuranin për t'i shkuar shpërblimi 

një Pejgamberi tjetër ose ndonjë shoku të tij. 

Për të vdekurin mund të lutesh që Allahu ta mëshirojë, ta falë, ta shpërblejë me xhenet, ta ruajë 

nga xhehenemi e nga dënimi i varrit etj. Po ashtu lejohet të japësh lëmoshë për të. Për këto 

vepra ka argumente. Ndërsa që të lexohet hatme për të vdekurin, kjo nuk ka argument. 

 

10. A është nëna mahrem? 

Nëna nuk është mahrem. Mahremi është mashkull. Femrat nuk bëhen mahrem të femrave. 

Sikur të ishte ashtu, nuk do të ishte e nevojshme të ketë mahrem.  



Qëllimi është që femra të ketë një përcjellës (uelij/kujdestar të saj, si: babai, burri, vëllai etj.) 

me vete që e mbron atë, ngase mashkulli është mbrojtës i femrës. Kjo është ajo që na mëson 

Islami. Burrat janë ata që kujdesen, i kanë në përgjegjësi dhe i mbrojnë gratë. Këtë nuk e 

mohon askush përveç atyre që janë goditur me fitnen e feminizmit, e që zakonisht femrat janë 

prekur me të, thonë "Jemi të barabartë, pse duhet të kemi përcjellës?!" Këto janë pasojat e 

kësaj ideologjie të re.  

Përkundrazi, në Islam gruaja duhet ta ketë me vete një përcjellës/mahrem kur udhëton ngase 

ai e mbron. Ajo është e dobët, dhe po nuk pati një burrë pas vete që e mbron atë, atëherë 

shumë lehtë mund të ekspozohet ndaj rreziqeve.  

 

11. A ka mendim të dijetarëve se prezenca e dëshmitarëve në aktin e nikahut nuk 

është detyrë? 

Ky është mendim i Shafive, edhe pse është mendim i pasaktë. Pejgamberi salAllahu alejhi ue 

selem ka thënë: "Nuk ka nikah veçse me kujdestarin e femrës dhe me dy dëshmitarë të drejtë." 

Nikahu nuk pranohet pa ta.  

Mirëpo, këta dijetarë që kanë këtë mendim, duke mos e bërë kusht prezencen e dëshmitarëve, 

e bëjnë kusht shpalljen e martesës (dasmën/gostinë/uelimen). Andaj nuk mund të thotë 

ndokush: "Po e veproj këtë mendim dhe s'po marr dëshmitarë, por po e marrë gruan dhe po 

e dërgoj në shtëpi". Jo. Nëse personi e zbaton këtë mendim (se nuk është kusht prezenca e dy 

dëshmitarëve), atëherë duhet ta shpallë martesën, ngase qëllimi i marrjes së dëshmitarëve, që 

është mendimi i shumicës së dijetarëve, është që personi të mos veprojë fshehtas ngase çështja 

e martesës duke iu bërë e lejuar bërja e marrëdhënieve intime me një femër është gjë shumë e 

madhe në Islam, andaj martesa nuk bëhet fshehtas, por duhet ta dinë të tjerët, prandaj dhe 

janë caktuar dëshmitarët.  

Këta dijetarë thonë se nëse nuk janë dëshmitarët, atëherë personi bën uelime (dasmë), që të 

tjerët ta marrin vesh se është martuar, e jo të veprojë fshehtas, ose të thotë: "Prej këtyre 

dijetarëve po e marr këtë mendim, prej atyre atë mendim, prej Hanefive po e marr mendimin 

se nuk ka nevojë për kujdestar, prej Shafive mendimin se nuk ka nevojë për dëshmitarë, prej 

dikujt tjetër se uelime është sunet", dhe veç e merr vajzën e dërgon në shtëpi. Dhe kështu 

njeriu bëhet zindik. 

 

12. A ka shpërblim prindi nëse i vdes fëmija? 

Nëse prindi bën durim, gjithsesi do të ketë shpërblim. Pejgamberi salAllahu alejhi ue selem ka 

thënë: "Kujt i vdesin tre fëmijë para moshës së tyre madhore", jo vetëm të porsalindur, por 

kjo është deri në moshën madhore, "...dhe bën durim, ata do t'i bëhen mburojë prej zjarrit të 

xhehenemit." Nëse prindi e meriton zjarrin e xhehenemit nuk do të hyjë në të. E kanë pyetur: 



"Edhe dy?", ka thënë: "Edhe dy." Kanë thënë sahabët: "Po ta pyesnim "Edhe një?", do të 

thoshte "Edhe një". Kjo sepse është e njëjta dhimbje, si një, si dy, si tre fëmijë, prindi e përjeton 

njëjtë. Andaj Pejgamberi salAllahu alejhi ue selem thotë në një tjetër hadith se nëse dikujt i 

vdesin tre fëmijë para moshës madhore, ata qëndrojnë në derën e xhenetit dhe iu thuhet "Hyni 

në xhenet!", thonë: "Jo, derisa të vijnë prindërit tanë!" E Allahu thotë: "Hyni ju dhe prindërit 

e juaj në xhenet, me Mëshirën e Allahut!"  

Për ta fituar këtë shpërblim duhet që të jesh i durueshëm. Kjo nuk është veç për fëmijën që 

vdes pasi të lindë, por edhe para se të lindë, përderisa i është dhënë shpirti ai llogaritet njeri. 

Është e vërtetë që sa më afër moshës madhore të jetë fëmija që vdes, është më e rëndë për 

prindin sepse lidhet më shumë me të, por edhe nëse vdes më i vogël, prindi ka të njëjtin 

shpërblim (për sprovën e humbjes së tij dhe durimin). 

 

13. A lejohet të thuhet "Mos paç punë me vëllezër!"?  

Në Islam, çdo përgjithësim është i ndaluar. Nuk lejohet të thuhet: "Mos paç punë me vëllezër!", 

ngase mirësia gjithmonë ekziston në umetin islam. Pse disa nuk sillen mirë, mashtrojnë e 

tradhtojnë, nuk lejohet të përgjithësohet në këtë formë, ngase Pejgamberi salAllahu alejhi ue 

selem  ka thënë: "Kush thotë "Janë shkatërruar njerëzit", ai i ka shkatërruar ata." E sipas një 

hadithi tjetër thotë: "...ai është më i shkatërruari në mesin e tyre."  

Nuk bën të besojë besimtari se nuk ka mbetur e mirë në mesin e muslimanëve. Kjo është e 

ndaluar. Dhe gjithashtu nuk lejohet të përhapen gjëra të tilla në mesin e tyre. Por ato duhet të 

mbulohen. Kur dëgjon se është përhapur një fenomen, si: mashtrimi, mbuloje dhe fol gjëra të 

mira që ndodhin mes vëllezërve. Kur dëgjohet se një e keqe ka ndodhur në mesin e 

muslimanëve, disa e përhapin atë "filani bëri kështu, filani bëri ashtu", edhe nëse nuk e 

përmendin me emër, apo "kam dëgjuar se një musliman ka bërë ashtu e kështu", kjo nuk 

lejohet sepse kjo gjë ka pasoja të mëdha. Cilat janë ato?  

Së pari: i jepet pamje e keqe Islamit dhe muslimanëve. 

Së dyti: Besimtari me besim të dobët kur dëgjon gjëra të tilla thotë "Meqë të gjithë po 

vepruakan kështu, atëherë po veproj edhe unë të këqija!" 

Dijetarët kanë ndaluar të thuhen fjalë të cilat lënë të kuptojnë se nuk ka mbetur e mirë në 

mesin e muslimanëve. 

 

14. A lejohet ta lëvizë gishtin kur thuhet ettehijatu dhe salavatet në namaz, ndërsa 

kur thuhet shehadeti ta mbaj të ngritur? 

Kjo nuk ka bazë. Kështu nuk është transmetuar në hadithet e Pejgamberit salAllahu alejhi ue 

selem. Ajo që është transmetuar në hadithe, është se Pejgamberi salAllahu alejhi ue selem e ka 



lëvizur gishtin gjatë lutjeve në teshehud, për qëllim është prej fillimit deri në fund, sepse e 

gjithë ulja (teshehudi) është lutje. Lutja ndahet në dy lloje: lutje e lavdërimit ndaj Allahut dhe 

lutje e kërkesës tek Ai. Ettehijatu i përfshin të dyja ato. Kur thua "ettehijetu lil-lehi we salawatu 

we..." këto janë lutje, në kuptimin janë lutje me të cilat e lavdëron dhe e madhëron Allahun. 

Njashtu dhe pjesa tjetër janë lutje. Andaj gishti lëvizet gjatë gjithë ettehijatit (teshehudit) dhe 

nuk ka argument se veç kur thuhet shehadeti duhet të mbahet i ngritur drejt. 

 

15. A lejohet të thuhet se filani është mishëruar në një gjësend apo person? 

Ky është besim i kotë dhe i papranuar në Islam. Kur njeriu vdes, nëse është besimtar, shpirti i 

tij përjeton kënaqësinë në varr bashkë me trupin e tij. E nëse është jobesimtar, e përjeton 

dënimin në varr bashkë me trupin. Nuk mishërohet në ndonjë gjë tjetër. Ky besim gjendet te 

hindusët, budistët, e që fatkeqësisht ka depërtuar te disa sekte në Islam, siç janë sufitë. 

Nuk lejohet që besimtari të besojë kështu, ngase na kanë ardhur argumente te qarta se shpirti 

nuk mishërohet ose nuk kalon te dikush tjetër.  

E ata thonë se nëse njeriu ka qenë i mirë, pasi vdes, shpirti i tij kalon te një njeri i mirë, e pastaj 

përsëri te një njeri të mirë, derisa të arrijë nivelin më të lartë që ata e quajnë nirwana. Mirëpo 

kjo nuk është e saktë. Edhe realiteti e kundërshton një gjë të tillë. 

Pejgamberi salAllahu alejhi ue selem ka thënë se shpirti i besimtarit ha prej një peme të 

xhenetit. Shpirti i besimtarit nuk kalon diku tjetër. 

 

16. Cilat kafshë lejohen të hahen? 

Kafshët që ndalohen të hahen janë ato që kanë dhëmbë shqys dhe kthetra, të cilat e gjuajnë 

gjahun e tyre me kthetra dhe pastaj e shqyejnë me dhëmbët shqyes. E njëjta vlen për shpendët 

që kanë kthetra dhe sqep shqyes. 

Nga kafshët shtëpiake që ndalohen të hahen është gomari i shtëpisë. Në shumë vende të 

Evropës ka filluar të përdoret me të madhe qumështi i gomaricës, në shumë aspekte, në 

mjekësi, kremra. Në Islam ai është i ndaluar. Kur një kafshë është e ndaluar të hahet, atëherë 

çdo gjë që del prej saj (qumështi, dhjami etj.), është e ndaluar. Andaj nuk lejohet të hahen e as 

të përdoren gjërat e tjera të asaj kafshe. 

Nga ana tjetër, nga egërsirat që lejohen të hahet është hiena, edhe pse ka dhëmbë shqyes, siç 

transmetohet nga Enesi radijAllahu anhu nga Pejgamberi salAllahu alejhi ue selem.  

Sa i takon kafshëve të detit (d.m.th. të cilat jetojnë në ujë) lejohet të hahen të gjitha, edhe ato 

që kanë dhëmbë shqyes, si peshkaqeni. Po kafshët ujëtokësore a llogariten të jenë të ujit apo 

të tokës, si: krokodili? Këtu ka mospajtime në mendime nga dijetarët, mirëpo më e mira/sigurta 

është që ai të mos hahet. 



Lëkura e kafshëve të egra kur rexhet, nuk llogaritet më e papastër. Pejgamberi salAllahu alejhi 

ue selem ka thënë se çdo lëkurë që rexhet pastrohet, edhe nëse është prej kafshëve të fëlliqura, 

siç janë egërsirat.  

 

17. A e bartë kot mbulesën një femër që bartë fjalë dhe përgojon? 

Jo, kurrsesi. Mbulesa është obligim. Nuk lejohet të thuhet "filania po bartë fjalë dhe po 

përgojon, s'ka pse i duhet mbulesa". Ky është një keqkuptim ose kuptim i gabuar. Nëse ajo e 

heqë mbulesën, me këtë i shtohet edhe një mëkat tjetër i madh (përveç bartjes së fjalëve e 

përgojimit që bën). Mirëpo ajo duhet të këshillohet me ajete e hadithe të cilët tregojnë se sa 

mëkat i madh është bartja e fjalëve.  

Pejgamberi salAllahu alejhi ue selem ka thënë: "Nuk hyn në xhenet ai që bartë fjalë", ai që 

bartë fjalë për t'i përçarë dhe ndarë njerëzit. Ky është kërcënim. Prej shkaqeve të dënimit të 

varrit është bartja e fjalëve, siç ka treguar Pejgamberi salAllahu alejhi ue selem i cili kur ka 

kaluar pranë dy varreve, ka parë se ata dy të vdekur po dënohen në varr dhe ka thënë se njëri 

nuk është kujdesur nga urina e tij, ndërsa tjetri ka bartur fjalë.  

Për përgojimin ka hadithe të shumta, gjithashtu është ajeti në të cilin Allahu e përngjason 

përgojimin me ngrënien e mishit të vëllait i cili është i vdekur. Çdokush i cili bën përgojim le 

t'ia kujtojë vetes këtë, duke paramenduar se para vetes e ka mishin e vëllait i cili është i vdekur 

që do ta hajë. Kur vepron kështu, gërditet, e ndoshta  dikush mund të vjellë, dhe do të ndalet 

prej përgojimit. 

Nëse dikush thotë për të tërhequr vërejtjen për një mëkat "filani shumë keq ka bërë kështu..." 

pa ia përmendur emrin, por duke u ditur nga të tjerët se për kë është fjala, atëherë është njëjtë 

sikur t'i përmendej emri (pra është përgojim). E nëse nuk dihet se për kë është fjala, atëherë 

nuk ka të keqe nëse qëllimi është të tregohet rreziku i atij mëkati që të mos veprohet. 

 

18. Nëse personi e ka shitur tokën dhe do të blejë një shtëpi, a duhet që prej atyre 

parave të japë zekatin menjëherë? 

Nëse ato para qëndrojnë tek ai për 1 vit hënor, atëherë duhet të jepet zekati për to. Kështu ai 

e ka shitur tokën dhe ende nuk e ka blerë apo ndërtuar shtëpinë, derisa paratë kanë bërë një 

vit hënor tek ai, atëherë duhet dhënë zekati sepse ato janë para që kanë qëndruar tek ai. E nëse 

e ka blerë shtëpinë menjëherë, apo e ka blerë atë para se të mbushet 1 vit hënor, atëherë nuk 

ka zekat për to. Nëse i shenzon për ta ndërtuar shtëpinë dhe e  zë viti duke i mbetur një vlerë 

nga paratë, atëherë nëse i kanë mbetur para sa është nisabi (vlera që e bën të obligueshme 

nxjerrjen e zekatit), ai e jep zekatin. 

 



19. A lejohet për femrën të dalë në xhami të bëjë dawet? 

Sipas mendimit të shejkh Uthejminit dhe shejkh Albanit, Allahu i mëshiroftë, femrës nuk i 

lejohet të bëjë dawet në xhami. Kjo është prej bidateve. Femra nuk bën të bëjë dawet jashtë 

shtëpisë siç bëjnë burrat, duke caktuar kohë dhe orare të derseve, duke i mbledhur gratë. 

Kështu nuk bën. Mirëpo bën dawet në shtëpi, ose duke i thirr në shtëpinë e saj gratë e tjera, 

ose e caktojnë ndonjë shtëpi të njërës nga gratë e tjera dhe ajo shkon aty për të folur për fe.  

Përngjasimi i grave me burrat në këtë aspekt, duke dal prej shtëpisë të bëjë dawet, nuk ka 

ekzistuar te selefi. Gratë nuk kanë bërë dawet në këtë formë. Andaj ata thonë se është prej 

bidateve. Nuk u lejohet grave të kësaj kohe të veprojnë në këtë formë. Tashmë mundësitë janë 

të mira, prej shtëpisë mund të kyçesh në programe të ndryshme dhe t'iu shpjegohet feja 

motrave të tjera, kështu secila nga shtëpia e vet mëson për fenë e Allahut. Dhe kjo është një 

mirësi prej Allahut të cilën ne duhet ta shfrytëzojmë për të mirë.  

Ajo duhet të dijë se prioritet e ka kujdesin ndaj burrit dhe fëmijëve. Nuk bën të lërë keq burrin 

dhe fëmijët për shkak të dawetit. Daweti për gruan nuk është farz/obligim, por është gjë e 

pëlqyeshme. Ndërsa kujdesi ndaj burrit dhe fëmijëve është farz. Andaj nuk i jepet përparësi 

çështjes e cila është e preferuar ndaj çështjes e cila është obligim. Ajo i kryen punët e shtëpisë, 

dhe nëse i mbetet kohë e lirë, atëherë e shfrytëzon për dawet. 

 

20. A lejohet të jepet zekati nëpër xhamitë në të cilat caktohet një kuti për të? 

Nëse xhamia e ka caktuar atë kuti për dhënien e zekatit, e pastaj ato para u shpërndahen atyre 

që e meritojnë zekatin (8 kategorive), nuk ka të keqe. Mirëpo nëse ato para përdoren për 

interesa të xhamisë, atëherë nuk jepet zekati në ato xhami, ngase xhamia dhe interesat e saj 

nuk futen tek kategoritë të cilët e meritojnë zekatin. Andaj duhet t'i pyesësh se për çfarë 

shfrytëzohen ato para të zekatit. Nëse thonë se shfrytëzohen për qiranë e xhamisë, apo 

shpenzimet e saj, atëherë nuk lejohet dhënia e zekatit aty. Jep sadaka, ndërsa zekati nuk jepet 

për çështjet e shpenzimet e xhamive apo të shoqatave.  

Përveç një rast nganjëherë mund të jetë e domosdoshme, që bën përjashtim shejkh Uthejmin 

rahimehullah: kur xhamia nuk ka të ardhura të tjera atëherë lejohet të jepet zekati në mënyrë 

që në atë vend të vazhdojë adhurimi ndaj Allahut. Në raste të tjera pra nuk lejohet që zekati të 

jepet për çështje të xhamisë (për interese e dobi të saj). 

 

 

Hoxhë Lulzim Perçuku – Derset live – Transkriptim. 


